Il scazi misterius

Finalmein vacanzas! Martina e siu frar Gian eran cuntents ch’igl onn da scola era a fin. Ils davos dis havevan pariu aschi liungs. Omisdus selegravan fetg sillas vacanzas. Els eran unfis da far pensums e dallas clausuras dallas davosas jamnas. La scolasta era stada strentga ed haveva nuota schau luc. Ed insumma era ei ussa bia memia cauld per studegiar… Els havevan denton era buca pudiu spitgar, perquei che lur famiglia haveva planisau da sgular en vacanzas. Ils onns vargai eran els buca stai en vacanzas, mo uonn haveva bab proponiu dad ir per diesch dis enzanua sin in’insla ella Caribica! L’entira famiglia era gia en febra da viadi e Gian haveva schizun breigias da durmir, aschi agitaus era el!

La dumengia eis ei finalmein stau aschi lunsch. Baul la damaun ha la mumma clamau els e cunquei che tut era mintgaton empau caotic ella casa dils Caderas han ei la finfinala stuiu schar schular bravamein per buca arrivar memia tard alla plazza aviatica a Turitg! Gian havess quasi emblidau las caultschas da bogn. Martina semiava gia dallas rivas da sablun alv, dil sulegl e dalla mar…

Suenter in liung viadi egl aviun ed il davos tschancun aunc en barca tochen tier l’insla Margherita eran tuts staunchels e leds d’esser arrivai. L’insla pareva veramein aschi biala sco els prospects! Ella era circumdada dad entginas inslas pli pintgas. Gie, finalmein vacanzas! Finalmein mar e sulegl! Cun in bus ei l’entira famiglia arrivada tochen tiel campadi. Tuts fagevan bugen vacanzas cun tenda, aschia ch’ei era buca stau en discussiun da serender en in hotel. Il campadi sesanflava en in bellezia liug, buca lunsch naven dad ina riva magnifica e gest sper ina biala muntogna. Ina bellezia…

Entgins dis eran gia vargai, mo enzaco havevan Gian e Martina s’imaginau quellas vacanzas in tec auter. Ei era gie bellezia, mo scher gl’entir di sper la mar pareva ad els dus tuttina buc il pli interessant. Pilver, ei era plitost lungurus ed els han decidiu ch’enzatgei stoppi semidar. Lur geniturs eran fascinai dil ruaus e dalla quietezia ed aschia havevan els buca grondas speronzas da saver perschuader lezs da far enzatgei auter. E cheu, gest el dretg mument e sco clamau, fa Martina igl avonmiezdi dil quart di ina scuvretga misteriusa… ina veglia scatla da lenn. Immediat ha ella clamau Gian ed els dus han aviert cun tut quitau la scatla. „Tgei caussas!”, ha Gian exclamau. „Mira, quei cheu vesa ora sc’ina carta!”, ha el detg. Quella veseva buca gest ora bein, enqual caussa era denton tuttina d’enconuscher. „Quei sto esser l’insla Margherita, e mira cheu, quei ein segir las inslas che circumdeschan la Margherita!”, ha Martina detg tut agitada. Quei era buc ina carta normala, mobein ina carta tut apartia! Enzatgei stueva esser zuppau sin quella insla! „Tgei pomai munta quei?”, ha Gian detg. „Mira, cheu hai aunc quater pupials!”, ha Martina detg ed ha priu quels ord la veglia scatla da lenn. Ella ha suflau naven la puorla per veser tgei ch’era nudau a maun en scartira veglia. Quei pareva denton dad esser spagnol, e gliez capevan els dus malamein. „Jeu schloppel bunamein dallas marveglias! Lein ir a dumandar enzatgi, tgei che stat scret! Quei ei segir in plan tier in scazi!”, ha Gian proponiu. „Mo tgei, sch’igl ei veramein in scazi? Nus stuein tener tschelau la carta!”, ha Martina rispundiu. Aschia han els decidiu da supplicar indigens dad explicar il text, denton cun mussar mintgamai mo in text e dumandar mintga ga in’autra persuna. „Quei ei ina grondiusa idea! Aschia negin che mo encorscha enzatgei”, ha Gian detg fascinaus…

Las vacanzas parevan dad esser spindradas! Martina e Gian han buca targlinau ina secunda. Immediat han els dumandau ils geniturs d’astgar bandunar in mumenet il campadi. „Nus mein buca lunsch e nus turnein gleiti. L’insla ei gie buca gronda”, ha Martina empruau da perschuader la mumma. „E tgei, sch’ei schabegia enzatgei? Stei cheu, cu igl ei gie aschi bi”, ha la mumma rispundiu. „Mo lai tuttina ir els dus in mumenet, Martina entscheiva suenter las vacanzas gie la tiarza secundara ed ella mira schon da nies Gian”, ha il bab dau denteren. „Engraziel!”, ha Martina clamau ed ha dau ina buna al bab che lez ha fatg ina risada.

Ed aschia ha l’aventura entschiet. Sil campadi han Gian e Martina entupau in um vegl. Els han supplicau el da translatar ed explicar gl’emprem text…

La carta anflas ti en l’aschunta. E segir eis era ti en marveglias tgei ch’els dus vegnan ad intervegnir digl um vegl…

Ed ussa? Martina e Gian capeschan buca propi tgei che quei munta. Il liug ch’els han anflau fa buca la pareta da zuppar in scazi.

„Lein dumandar enzatgi auter pervia dil secund scret”, ha Gian proponiu. Ed aschia han ei plidentau ina dunna pli passada che fageva gest ina spassegiada cun ina buobetta sper la mar.

( pensum 2!

Naven da quei liug han els dus beinspert stuiu turnar anavos tiel campadi. Ei vegneva gleiti stgir ed ils geniturs fagevan matei quitaus. E fomaz havevan els era aunc tier tut gl’auter.

Quella notg han omisdus strusch saviu durmir. Melli damondas mavan per lur tgaus ed els eran bia memia agitai! Gia il di sissu, baul la damaun han els dau d’entellir als geniturs ch’els mondien in tec a spass. Lezs han schon mirau empau da quei surstai in sin l’auter ed han detg, ch’els hagien denton dad esser anavos sin gentar.
E gia eran els naven, anavos al secund liug indicaus dalla carta. Leu han els entupau in pescadur…

Ei era gia tard il suentermiezdi cu Gian e Martina ein returnai al campadi. Ils geniturs eran tut malruasseivels ed han fatg da tuttas sorts damondas. Mo cun breigias han els saviu tener tschelau lur misteri. Per ch’ei crodi buca si havessen ei fatg meglier da far in di pausa. Las marveglias eran denton memia grondas ed els havessen nuota giu la pazienzia. Els eran segirs ch’ei stoppi setractar d’in scazi, mo capevan insumma buca tgei che quels loghens hagien da far cul scazi. La fin finala eran ei i d’in cantun a l’auter e da scazis nuot dentuorn! Ussa muncava pia mo in liug pli ed els dus speravan da gleiti saver dapli.

Aschia ein ils dus fargliuns parti il di sissu gia baul la damaun. Per ch’ils geniturs sappien buca scumandar ad els da puspei ir per las treuflas, han els semplamein scret in cedel ch’els tuornien vid suentermiezdi e ch’els dueigien buca far quitaus.

E gia ha l’aventura puspei saviu cuntinuar…

Aber oha! All’extrada dil campadi steva la mumma culs mauns a calun! “Nua van quels dus cheu pomai?”, ha ella dumandau cun vusch strentga. „Ah, nus mein mo gest a… …a San Juan”, ha Gian detg balbegiond. „A San Juan, aha”, ha la mumma detg cun tun critic. „Gie, exact”, ha Martina aschuntau. „E cu turneis?”, ha la mumma dumandau vinavon. „Nus mein buca ditg, fai aschi bien mumma”, ha Gian betlegiau. „Bien pia, cumprei denton gest aunc crema da sulegl, nus havein numnadamein bunamein negina pli”, ha la mumma rispundiu. „Claro, tschüss!”, han omisdus detg el medem mument ed ein curri naven. Naturalmein mo tochen vi tiel flum. Leu ein els semenai. Els stuevan gie returnar tiel davos liug dalla carta. La fin finala ein els arrivai tier la punt denter la sbuccada dil flum ed ils dus laghets. Cheu han ei entupau in vendider da fretgs che ha allura gidau vinavon els…

Tard il suentermiezdi ein els puspei arrivai anavos al campadi. Fatg havevan ei ina dètga trottada. Tgei connex che quels quater puncts havevan denton in cun l’auter, havevan els aunc adina buca anflau ora. Staunchels da murir ein omisdus i a letg gest suenter tscheina.
„Gian, Gian! Leva!”, cloma Martina tuttenina e scrola siu frar ti mordio. La cazzola da maun tschurventa Gian. „Battas atgnamein! Igl ei aunc stgirenta notg!” – „Jeu hai ei! Jeu hai anflau ora ei!”, cloma Martina aunc adina tut en ina furia. Gian capescha gl’emprem nuot, sededesta denton spert cu el vesa la carta enta maun da sia sora. „Mira, nus stuein colligiar ils puncts in cun dus e treis cun quater. Quei dat ina crusch ed el liug, nua che las duas lingias setaglian, leu sto il scazi esser!”, Martina ei schi nervusa ch’ella fa tut in balbegem da declarar. „Muossa!”, e Gian tschaffa la carta. „Gie, ti has raschun!”, conferma Gian. „Mo quei munta, quei munta gie ch’il scazi vess dad esser exact, exact cheu…”

Igl ei aunc miezstgir cu els scappan danovamein giu dil campadi. Els cuoran e cuoran tgei ch’els mo pon ed aschi spert sco lur combas pon purtar els…

Tgisà sch’els han anflau il scazi?! 
En mintgacass ei quei segir stau las pli bialas vacanzas per Martina e Gian :-)







